Улсын Их Хурлын 2004 оны намрын ээлжит чуулганы 2 дугаар сарын 25-ны өдөр /Баасан гариг/-ийн нэгдсэн хуралдаан 16 цаг 40 минутад Төрийн ордны чуулганы нэгдсэн хуралдааны танхимд эхлэв. 


Хуралдааныг Улсын Их Хурлын  дарга Н.Энхбаяр нээж, гишүүдийн ирцийг танилцуулав. 


Оройн нэгдсэн хуралдаанд ирвэл зохих 74  гишүүнээс   38 гишүүн ирж, 51.3 хувийн ирцтэй байв.


Чөлөөтэй: Г.Адъяа, Р.Амаржаргал, Д.Арвин,  Р.Бадамдамдин, Су.Батболд, Сүх.Батболд, Ц.Баярсайхан, Н.Баяртсайхан, С.Баярцогт,  Л.Гантөмөр,  Р.Гончигдорж,  Д.Дондог, Д.Дэмбэрэл,  М.Зоригт, Д.Идэвхтэн,  А.Мурат,  Д.Одбаяр, Р.Раш,  К.Саираан,  Я.Санжмятав, М.Сономпил,  Ц.Сүхбаатар,  Ц.Шаравдорж,  Р.Эрдэнэбүрэн

Өвчтэй: Ц.Дамиран,  Д.Одхүү  

Тасалсан: Ц.Батаа, Б.Батбаатар,  Х.Баттулга,  Э.Бат-Yүл,  Д.Бат-Эрдэнэ,  Л.Гүндалай, Б.Мөнхтуяа,  Б.Цэрэнбалжир,  Б.Эрдэнэбат

Хуралдаанд Yндсэн хуулийн цэцийн дарга Ж.Бямбадорж,  Байгаль орчны сайд У.Барсболд, Yнэт цаасны хорооны дарга С.Гүндэнбал нар байлцав. 

Монгол Улсын Их Хурлын дарга Н.Энхбаяр Улсын Их Хурлын 2004 намрын  ээлжит чуулганыг хааж үг хэлэв.

Төрийн дуулал эгшиглэв. 

Улсын Их Хурлын 2004 оны намрын ээлжит чуулганы  ажиллагаа  2005 оны 2 дугаар сарын  25-ны өдрийн 17.00 цагт хаав. 

Д.ЦЭНДСYРЭН

 
МОНГОЛ УЛСЫН ИХ ХУРЛЫН  НАМРЫН

ЭЭЛЖИТ  ЧУУЛГАНЫГ ХААЖ УИХ-ЫН ДАРГА

Н.ЭНХБАЯРЫН ХЭЛСЭН YГ

Эрхэм хүндэт Ерөнхий сайд аа,  


УИХ-ын эрхэм гишүүд ээ,

2004 оны УИХ-ын сонгуулийн үр дүнгээр  Монголын улс төрийн амьдралд бий болсон өвөрмөц нөхцөл байдалд Улсын Их Хурал анхныхаа ээлжит чуулганыг чуулж төлөвлөсөн зорилтоо амжилттай биелүүлэн өнөөдөр өндөрлөх гэж байна.

Намрын ээлжит чуулган 100 гаруй  хоног үргэлжилж, Та  бид байнгын өндөр ачаалалтай ажиллалаа.  Энэ хугацаанд нийт 63 хууль, 40 тогтоол, УИХ-ын бусад шийдвэрийг хэлэлцэн  баталсны 6  бие даасан хууль, 4 олон улсын гэрээ, конвенци соёрхон батлах тухай хууль, бусад нь хуульд нэмэлт, өөрчлөлт оруулах тухай хууль,  хууль хүчингүй болсонд тооцох тухай хууль байгаа юм. 

Чуулганы явцад төвөгтэй асуудалтай нэг бус удаа тулгарч, амаргүй сорилтуудыг даван туулж,  улс орныхоо хөгжлийн  тулгамдсан чухал асуудлуудыг шийдвэрлээд байна. Улс төрийн зохих хэмжээний туршлага, сургамжыг  ч  бас  хуримтлууллаа. 

 УИХ-д улс төрийн хоёр хүчний  ойролцоо төлөөлөл  бүрдэж  эрх баригч болон сөрөг хүчингүйгээр зөвшилцөж ажилласан нь энэ удаагийн намрын ээлжит чуулганы гол  онцлог  бөгөөд  чуулганаар хэлэлцэж баталсан хууль, бусад шийдвэрүүд нь  чухамхүү  зөвшилцлийн үр  дүн болж гарсан билээ.  Зөвшилцөл удаан байна, үр дүнгүй байна, хуйвалдаж байна гэсэн шүүмжлэл цөөн биш гарч байсан хэдий ч зөвшилцлөөс хүлээж байсан үр дүнд намрын чуулган хүрч чадсан гэж үзэж байна.  Зөвшилцөл Монголын улс төр, ардчиллын хөгжилд сөрөг гэхээсээ илүү эерэг үр нөлөө үзүүлснийг  тэмдэглэх хэрэгтэй. 

Парламентад зөвшилцөх үйл явц нь улс төрийн үзэл бодлын  сөргөлдөөнийг багасгаж, ойлголцол, хамтын ажиллагааг нэмэгдүүлснээрээ аливаа төвөгтэй асуудлыг шийдэхэд  эерэг өгөөжтэй байлаа. Улс төрийн хүчнүүдийг өөр өөрийн байр суурь, үзэл бодлоороо талцан хуваагдаж, түүгээрээ гул барин хоосон улс төржиж, өөр хоорондоо  жөтөөрхөн тэмцэлдэх явдлаас олон түмэн залхаж, ийм байдлыг таслан зогсоохыг шаардах болсон үед зөвшилцлөөр бий болсон энэ нааштай хандлагыг УИХ цаашдынхаа үйл ажиллагаагаар улам бүр бататгах  ёстой гэж үзэж байна. 

Зөвшилцөж ажилласан Та бидний туршлага манай нийгмийн улс төрийн амьдрал, эрх зүйн шинэтгэлд тэр бүр ил гарч, тодорхой  ажиглагддагүй байсан цөөн бус асуудлыг ил гаргаж, шийдвэрлэх шаардлагыг тодруулж өгснөөрөө Монгол Улсын ардчилсан хөгжлийн ирээдүйд үнэ цэнэтэй юм. УИХ дахь нам, эвслийн бүлэг, тэдгээрийн үйл ажиллагаатай холбогдсон тодорхой зарим асуудлаар УИХ-ын тухай хууль, сонгуулийн хуулиудад нэмэлт, өөрчлөлт оруулах замаар  боловсронгуй болгох   зүйлүүд гарч байсан нь үүний  нэг жишээ мөн. 

Зөвшилцөж ажиллахад  гагцхүү эх орон, ард түмний нийтлэг эрх ашиг, ажилгүйдлийг багасгах, ядуурлыг бууруулах, улс орноо эрчимтэй хөгжүүлэх зэрэг нийгмийн тулгамдсан асуудлууд яриа хэлэлцээний тэргүүн эгнээнд тавигдаж, тэдгээрийг шийдвэрлэхийн төлөө хамтын хариуцлага хүлээх боломж  бүрдэж байсан нь бидний хувьд ихээхэн чухал билээ.  Yүнээс  илүүд үзэж, дээгүүр тавих ашиг сонирхол парламентад байх ёсгүй. 

Ардчилсан үйл явцын өрнөлт,  улс төрийн шинэ тогтолцооны төлөвшийг зөвшилцлийн зарчмаар хангаж ажиллах нь бидний бодож төсөөлж байснаас илүү нарийн төвөгтэй үзэгдэл болохыг сүүлийн үед улс төрийн амьдралд гарч буй  үйл явдлууд    харуулж байна.

Зөвшилцлийн нэг субъект буюу “Эх орон-Ардчилал” эвсэл задарч парламентад хууль ёсоор төлөөлөх бүтэцгүй болсноор УИХ дахь нам, эвслийн бүлгүүдийн хэмжээнд хийгдэж байсан зөвшилцлийн үйл явц үндсэндээ дуусгавар боллоо. Байдал ингэж эргэснээр “Эх орон- ардчилал” эвслээс нэр дэвшиж сонгогдсон гишүүдийн хувьд ч,  УИХ дахь МАХН-ын бүлгийн гишүүдийн хувьд ч нухацтай судалж,  сайтар бодож, ойлголцож шийдвэрлэхээс өөр аргагүй  асуудлууд үүссэнийг Та бүхэн сайн мэдэж байгаа.

Ийм нөхцөлд УИХ-ын гишүүдийн өмнө нэгдүгээрт,  сонгогчдоос хүлээлгэсэн үүрэг хариуцлагыг  сайтар ухамсарлах, хоёрдугаарт, засаг, төрөө тогтовортой ажиллуулж, төрийн үйл ажиллагааг тасалдуулалгүйгээр  улс орныхоо хөгжлийн тулгамдсан асуудлыг шийдвэрлэж байх  зайлшгүй шаардлага гарсан билээ. Энэ байдлыг тал бүрээс нь бодолцож үзсэний үндсэн дээр “Эх орон-Ардчилал” эвслээс нэр дэвшиж УИХ-д сонгогдсон 25 гишүүн тус тусдаа УИХ дахь МАХН-ын бүлэгт нэгдэн ажиллах хүсэлт гаргаж, түүнийг МАХН-ын бүлэг хуулийн дагуу хүлээж авснаар   өнөөдөр УИХ дахь МАХН-ын  бүлэг парламентын олонхи  болон ажиллаж байна.  Олонхийн энэ бүлэг 61 гишүүнтэй байгаа бөгөөд түүнд  МАХН-аас нэр дэвшиж сонгогдсон 36 гишүүн,  эвсэлд багтаж байсан  АН-аас нэр дэвшиж сонгогдсон 19 гишүүн, ИЗБНН-аас нэр дэвшиж сонгогдсон 2 гишүүн,  “Эх орон” намаас \хуучин МАШСН\  нэр дэвшиж сонгогдсон 2 гишүүн, бие даан нэр дэвшиж сонгогдсон 2 гишүүн харъяалагдаж байна. Yүнээс  гадна УИХ-д  ямар нэг нам, эвслийн бүлгийн харъяалалгүй 13 гишүүн  ажиллаж байгаа билээ. 

Ийнхүү сонгуулийн дүн гарсан үеэс л та бид  зөвшилцөх, харилцан ойлголцох,  төрөө тогтвортой ажилуулахын төлөө боломжтой бүхий л аргаар эрэл хайгуул хийж, хичээж зүтгэж   байна. Өнөөдөр  дөнгөж эмхэрч ядаж буй засаг, төрөө бужигнуулаад   иргэд сонгогчид,  хүн ардаа хагарал, задрал, хуваагдал руу, улс орон нийгмээ улс төрийн тогтворгүй байдал, хямрал руу  хөтөлсөн сөргөлдөөн, зөрчлийг сэдрээгээд,  дэвэргээд байх эрх бидэнд байхгүй. Ард түмэн маань өнөөдөр эмх замбараагүй байдлыг биш, эв нэгдэл, хариуцллага, шударга ёсыг засаг, төрөөсөө,  биднээс шаардаж, бас хүлээж байгаа гэдэгт би бүрэн итгэлтэй байна. 

Хариуцлагатай төр, хариуцлага хүлээдэг улс төрийн хүчнийг ардчилсан  зарчмаар төлөвшүүлэх,  төрийн институциуд,  төрийн албан хаагчдад адил тэгш үйлчилдэг хариуцлагын тогтолцоо бий болгохгүйгээр өнөөгийн улс төрийн амьдралын цаашдын өрнөлтийг төсөөлөх аргагүй болж байна. Ард түмэндээ тайлагнадаг, тэдний өмнө хариуцлага хүлээдэг байх, төрийн институциуд  харилцан хяналт тавьдаг,  хариуцлага тооцдог байх  зарчим  бол орчин үеийн ардчиллын амин сүнс мөн. Өнөөдөр  энэ  тухай ярьж, ярих төдийгүй, ягштал баримтлан ажиллах шаардлага урьд урьдынхааас илүү чухалчлагдаж байна.  Чухам хариуцлагын тогтолцоог бий болгож бэхжүүлснээр л хүмүүсийн төрдөө итгэх итгэл   алдарч,  улс төрчдөд  найдах найдвар  суларсаар  нийгэмд эмх замбараагүй байдал бий   болон даамжирахаас сэргийлж чадна.         

Ийм учраас ард түмэн, эх орон, ирээдүй хойчийнхоо   өмнө хүлээсэн үүрэг, хариуцлагаа хатуу чанд  ухамсарлаж  цаашдынхаа бүхий л үйл ажиллагаанд    улс орон,  ард түмний язгуур эрх ашиг, үндэсний эв нэгдэл, хууль, шударга ёсыг  эрхэмлэн дээдэлж, хариуцлагатай, ажиллахыг Та бүхэндээ зориуд чухалчлан анхааруулж байна. 

Эрхэм гишүүд ээ, 

УИХ энэ удаагийнхаа намрын чуулганаар  Засгийн газрын үйл ажиллагааны хөтөлбөр, Монгол Улсын 2005 оны  нэгдсэн төсвийн төсөл,  2006-2008 оны төсвийн төсөөлөл, Монгол Улсын эдийн засаг, нийгмийг 2005 онд хөгжүүлэх үндсэн чиглэл, Төрөөс мөнгөний талаар баримтлах бодлогын үндсийг хуульд заасан хугацаанд нь батлан гаргалаа.   Олон нийтийн радио, телевизийн тухай хууль, Улс төрийн намуудын тухай хууль зэрэг олон нийтийн анхаарлыг байнга татсаар ирсэн асуудлуудыг бодлогын түвшинд шийдэж  эрх зүйн хувьд зохицуулсан хуулиудыг баталлаа.  

Засгийн газрын үйл ажиллагааны мөрийн хөтөлбөрийг УИХ хэлэлцэн батлахдаа нэгэнт  эхэлсэн эдийн засгийн өсөлтийг бататгах,  бүтээн байгуулалтыг үргэлжлүүлж бүсчилсэн хөгжлийг эрчимжүүлэх, ажлын байр бий болгож, ажилгүйдлийг багасгаж, ядуурлыг буруулах, жижиг дунд бизнесийг дэмжиж, гэр бүл өрхийн амьжиргааг дээшлүүлэх, бичил зээлийг өргөтгөх, дотоод, гадаадын хөрөнгө оруулалтыг татах, дэд бүтэц, мэдээллийн технологийг хөгжүүлэх үндсэн дээр улс орныхоо эдийн засгийн өрсөлдөх чадвар, нийгмийн хөгжлийн чадавхийг дээшлүүлэх  бодлогын чиг шугамыг тууштай баримталсан болно.

Засгийн газрын үйл ажиллаганы хөтөлбөрт төрийн үйлчилгээний хүрээг өргөтгөж, чадамжийг нэмэгдүүлэх, төрийн албанд үйлчилгээний ёс зүйн стандартыг бэхжүүлэх, хариуцлага, сахилгыг дээшлүүлэн авилгал, хүнд сурталтай шийдвэртэй тэмцэл явуулах болон хүний эрх, эрх чөлөө, аюулгүй байдлыг хангах, иргэдийн бүх талын оролцоог идэвхижүүлэх чиглэлээр тодорхой зорилтууд тусгалаа. 

2004 онд   манай дотоодын нийт бүтээгдэхүүн өмнөх оныхоос 18,7 хувиар өсч,  малын тоо толгой 28 саяд хүрч, эдийн засгийн өсөлт 10,6 хувь болсон,  төсвийн алдагдал буурч 1,7 хувьд хүрсэн   нааштай үр дүн гараад байгаа нь Засгийн газар мөрийн хөтөлбөрөө хэрэгжүүлж өсөлтийг тогтворжуулах, макро эдийн засаг, нийгмийн  гол үзүүлэлтүүдийн тэнцвэрт харьцааг  сайжруулах төсөв, санхүүгийн болон  эдийн засгийн  чадавхийг нэмэгдүүлэх нэн тааламжтай нөхцлийг бүрдүүлж байна. Засгийн газар бий болсон  боломжийг бүрэн ашиглаж, хүрсэн үр дүнгээс ахиж дэвшсэн, улс орныхоо ардчилсан хөгжлийн  ирээдүйг баталгаажуулсан тодорхой зорилтуудыг дэвшүүлж, зоримог, шийдэмгий ажиллах ёстой.  

Yүний зэрэгцээ ажлын байрыг нэмэгдүүлэх, ажилгүйдлийг  багасгах,  ядуурлыг  бууруулах, хүн амын бодит орлогыг нэмэгдүүлэх, өргөн хэрэглээний бараа үнэ, үйлчилгээний тарифийн өсөлтийг  инфляцийн түвшинтэй уялдуулах зэрэг асуудал анхаарал татсан хэвээр байна. Засгийн газар  юуны өмнө эдгээр асуудалд онцгой анхаарч,  бодит ахиц гаргахын төлөө өөрөөсөө хамаарах бүхнийг хийх үүрэгтэй.  

Улс орны эдийн засгийн өсөлтийг дэмжиж, ядуурлыг бууруулах стратегийн чиг шугамыг иш үндэс болгон Монгол Улсын эдийн засаг нийгмийг 2005 онд хөгжүүлэх үндсэн чиглэлийг УИХ батлан гаргалаа.  Монгол Улсын 2005 оны төсвийн орлого 708.2 тэрбум төгрөг, зарлага 775.1 тэрбум  төгрөг болж төсвийн нийт тэнцлийн алдагдал 66.9 тэрбум төгрөг, урсгал төсвийн ашиг 117.1 тэрбум төгрөг болж, төсвийн тэнцлийн үзүүлэлт сайжирч батлагдлаа. Төсвийн төлөвлөлтөнд хэмнэлтийн зарчмыг баримталсан боловч төсвийн зарлага дорвитой буураагүй байгаа нь зарлагын байдалд нарийвчилсан дүн шинжилгээ хийсний үндсэн дээр бүтцийн зарим өөрчлөлт хийх, улмаар төсвийн төлөвлөлтийн үндсийг сайжруулж, илүү үр ашигтай болгох талаар Засгийн газар цаашид анхаарч ажиллах  шаардлагатай байна. 

Засгийн газрын бүтээлч, үр нөлөөтэй  үйл ажиллагааны  эрх зүйн үндсийг УИХ тухай бүр шуурхай  бүрдүүлж,  дэмжихийн зэрэгцээ хуулийн хүрээнд байнгын хяналт тавих,  хатуу шаардлага дэвшүүлж, хариуцлага тооцох  талаар хуулиар олгогдсон бүрэн эрхийнхээ дагуу шургуу, идэвхитэй  ажиллах болно гэдгийг намрын чуулганы нээлтэн дээр би анхааруулан  хэлж байсан. Өнгөрсөн хугацаанд Засгийн  газар шахуу ачаалалтай ажилласныг бид ойлгож байна. Тогтвортой ажилуулахын төлөө ч гэсэн бид хамтран идэвхтэй дэмжиж ажиллаж байна. Гэхдээ цаашдаа ард түмэн маань тодорхой ажил хийхийг шаардсан хэвээр. Мөн ард түмнийхээ хүсэн хүлээсэн асуудлуудыг зориуд төр засагтаа хандаж тавьж байгаа асуудлуудыг шуурхай шийдвэрлэх талаар асуудал тавьсан хэвээр байгааг анхаарч үзэхээс өөр аргагүй. Тийм учраас ажлаа улам илүү шуурхайлах шаардлага гарч байгааг зориуд анхааруулах нь зүйтэй юм.   

 Засаг, төрийн байгууллагуудын ажилд цалгар назгай,  хариуцлагагүй байдал, олон нийтийг чирэгдүүлж бухимдуулсан хүнд суртал, ажлаа хийсний төлөө гар харах, авилга авах зэрэг тэвчиж боломгүй үзэгдлүүдийн тухай иргэдийн шүүмжлэлд Засгийн газар хариуцлагатай дүгнэлт хийж, шийдвэртэй арга хэмжээ авах цаг болсон гэж үзэж байна.  УИХ улс төрийн нөхцөлд байдал нухацтай дүгнэлт хийж, Засгийн газраа тогтвортой ажиллуулах, дэмжих талаар боломжтой бүхнийг хийлээ. Ийнхүү итгэл хүлээлгэж, боломж бүрдүүлснийхээ хэрээр цаашид хянаж хариуцлага тооцож ажиллах болно. 

Нэгтгэж хэлбэл, Засгийн газар боломжоо бүрэн ашиглаж, нөөцөө шавхан дайчилж, илүү их санаачилга  гарган ажиллах шаардлагатай байна. Сайхан ярьж сайн ухуулах нь нэг хэрэг,  сайн ажиллаж, бодитой үр дүнд хүрэх нь л илүү чухал  гэдгийг зориуд анхааруулан хэлмээр байна. 

Эрхэм гишүүд ээ, 

Олон нийтийн радио, телевизийн тухай хуулиар улс орны хэмжээнд үйл ажиллагаа явуулдаг радио телевизээр олон ургальч  үзэл бодлыг нийгэмд хүртээмжтэй түгээх,  хараат бус ажиллаж, үнэн бодитой мэдээллийг шуурхай түгээх чадвар бүхий  мэдээллийн байгууллагын эрх зүйн үндсийг тодорхойлж өглөө. Олон нийтийн радио, телевизийн удирдах байгууллагыг иргэний нийгмийн өргөн оролцоотойгоор байгуулах,  хөтөлбөрийн бодлогодоо ардчилал, шударга ёс, хүний эрх, эрх чөлөө, тэгш байдлыг хүндэтгэн  үндэсний соёл урлаг, түүх, ёс заншил, уламжлалыг эрхэмлэх зарчимыг баримталж ажиллахаар хуульчиллаа. 

Сэтгүүлчийн ёс зүйн зарчмыг чанд баримтлан мэрэгжлийн өндөр түвшинд бэлтгэсэн нэвтрүүлэгийг иргэдэд хүргэх, иргэдээс гарсан өргөдөл гомдлыг шийдвэрлэх эрх бүхий өргөдлийг  шалгах хороог байгуулж, нэвтрүүлэгт залруулга, тайлбар хийх боломжийг баталгаажуулснаар бусдын нэр хүндэд хууль бусаар халдах явдлаас сэргийлэх чухал алхам хийгдэв.  Yйл ажиллагаагаа хараат бусаар явуулахад санхүүгийн дэмжлэг үзүүлэх,  санхүү аж ахуйн үйл ажиллагаа, менежментэд хяналт тавих Хяналтын зөвлөл байгуулж ажиллуулах зарчмыг ч энэ хуулинд тусгаж өглөө. Мөн энэ хуулинд  заасан зармуудын дагуу байгуулагдаж тухайн орон нутгийн иргэдийн  нийтлэг эрх ашигт үйлчлэх, тэдний  өмнө хариуцлага хүлээж, иргэдийн хяналтанд  үйл ажиллагаа явуулах орон нутгийн олон нийтийн радио, телевизийн  үйл ажиллагааны эрх зүйн зохицулалт ч энд нэг мөр шийдэгдсэн болно. 

Манай нийгмийн улс төрийн тогтолцоог орчин үеийн ардчилсан дэг жаягийн дагуу боловсронгуй болгох,  улс төрийн намуудыг  ардчиллын институцийнх нь хувьд төлөвшүүлэхэд  энэ намрын чуулганаар баталсан Улс төрийн намын тухай хууль  томоохон чухал алхам боллоо.

Энэ хуулиар нам байгуулах, өөрчлөн байгуулах, улсын бүртгэлд бүртгэх, намын үйл  ажиллагааг зогсоох, тараах, парламент ба улс төрийн намын харилцаа,  намын хөрөнгө санхүүгийн үйл ажиллагаа зэрэг улс төрийн тогтолцоонд намуудын эзлэх байр суурь, гүйцэтгэх үүргийг эрх зүйн хувьд шинэчлэн зохицууллаа.  Иргэд  намд элсэх, намаас гарах, холбогдох хууль болон тухайн намын дүрэм, мөрийн хөтөлбөрт нийцүүлэн улс төрийн үйл ажиллагаанд оролцох, энэ эрхээ хэрэгжүүлэхэд аливаа шахалт үзүүлэхгүй байх, хуульд зааснаас бусад тохиолдолд намын харъяаллаар нь иргэний эрх, эрх чөлөөг хязгаарлахгүй байх зэрэг эвлэлдэн нэгдэх эрхийг нарийвчлан хуульчилж өглөө.  

УИХ-ын болон нутгийн өөрөө удирдах ёсны байгууллагын сонгуулиуд болж, сонгуулийн үр дүнгээр улс төрийн албан тушаалтнууд хуулийн дагуу солигдож,  Засгийн газрын бүтэц, бүрэлдэхүүнд гарсан өөрчлөлтийг дагалдаж төрийн захиргааны байгууллагад зарим нэг бүтцийн шинжтэй  өөрчлөлтүүд хийгдэж байна. 

Улс орны хэмжээгээр мичин жилийн өвөл харьцангуй өнөтэй сайхан болж өнгөрч байна.  Сүүлийн өдрүүдэд ихэнхи аймгийн нутгаар цас орж,  хүйтний эрч эрс чангарснаар   зарим аймгийн нутагт өвөлжилт  хүндэрч, зудын байдал бий болж болзошгүй боллоо. Хэдийгээр хүйтний ам цаашилж, хөхүүрийн ам наашилж байгаа боловч хахир хатуу хавар цаг  ирж буйг мартаж болохгүй.  Цаг уурын болзошүй хүндрэлийг тооцож бэлтгэлээ хангах,  урьдчилан сэргийлэх талаар  Засгийн газар, аймаг, орон нутгийн удирдлага  онцгой анхаарч ажиллах ёстойг сануулахад илүүдэхгүй байх аа. 

Эрхэм гишүүд ээ, 
УИХ-ын намрын ээлжит чуулган  төлөвлөсөн зорилтоо хэрэгжүүллээ.  Энэ удаагийн чуулганаар хэлэлцэн баталсан хуулиуд, төрийн бодлогын бусад шийдвэрүүд нь улс орныхоо эдийн засагт гарсан өсөлтийг бататган үргэлжлүүлэх, ажилгүйдийг багасагах,  ядуурлыг бууруулах, нийгмийн салбарын шинэтгэлийг эрчимжүүлэх, ардчиллыг гүнзгийрүүлж, улс төрийн тогтолцоог боловсронгуй болгох, эрх зүйн шинэтгэлийг шинэ шатанд гарган эрчимжүүлэх үйл хэрэгт эрх зүйн таатай орчин болж, үр дүнгээ өгнө  гэдэгт эргэлзэхгүй байна. 

Та бүхэн чуулганы завсарлагааны үеэр сонгогдсон тойрогтоо ажиллаж, УИХ-аар баталсан хууль, шийдвэрүүдийг сурталчлах,  хуулийн хэрэгжилттэй танилцах, хаврын чуулганаар хэлэлцэх болон санаачлан хэлэлцүүлэх хуулийн төслүүдийнхээ талаар олон нийтийн санал бодлыг  судлах зэргээр идэвхитэй ажиллана гэдэгт итгэл дүүрэн байна. 

УИХ-ын намрын ээлжит чуулган  хаасныг мэдэгдэе.


Соронзон хальснаас буулгасан:


ХУРАЛДААНЫ НАРИЙН

